
Dunia Islam telah menjadi salah satu prioriti utama dalam orientasi dasar luar Malaysia sejak merdeka. Kecenderungan dasar luar Malaysia terhadap hal ehwal negara Islam tidak lengkap tanpa penumpuan kepada isu Palestin. Pembabitan dalam OIC (Organisation of Islamic Countries) sejak 1969 telah mempamerkan komitmen dan sokongan tinggi Malaysia terhadap perjuangan Palestin untuk menuntut semula bumi Baitul Muqaddis dari tangan Israel. Malah, Malaysia adalah antara negara pertama mengiktiraf PLO (Palestine Liberation Organisation) sebagai kerajaan sementara yang mewakili rakyat Palestin. Dalam perkembangan arus dunia yang semakin kompleks, isu dunia Islam kini tidak lagi terfokus kepada isu di Asia Barat semata-mata. Sebaliknya isu dunia Islam muncul di setiap benua dan rantau. Persoalannya, sejauhmanakah corak dan tahap komitmen serta sokongan Malaysia terhadap isu Palestin di abad yang kontroversi ini? Adakah isu ini masih dominan dalam dasar luar Malaysia? Dalam dunia Islam kini yang lebih meletakkan isu ‘pengganas’ sebagai isu utama, di manakah kedudukan isu Palestin dalam perspektif Malaysia? Justeru, kajian ini cuba meninjau perkembangan dan kepentingan isu Palestin dalam dasar luar Malaysia.

Pengenalan

Dunia Islam telah menjadi salah satu prioriti utama dalam orientasi dasar luar Malaysia sejak merdeka. Kecenderungan dasar luar Malaysia (DLM) terhadap hal ehwal negara Islam sejak 1957 adalah bermula dengan isu Palestin. Sokongan Malaysia terhadap isu Palestin jelas dalam persidangan  OIC (Organisation of Islamic Countries) pada 1969.  Komitmen Malaysia terhadap isu Palestin berterusan walaupun pimpinan Malaysia silih berganti sehingga ke hari ini. Walau bagaimanapun, persoalannya sejauhmanakah tumpuan dan kepentingan isu Palestin dalam DLM khasnya selepas tamat perang dingin, kerana kemelut dunia Islam tidak hanya muncul di Asia Barat semata-mata. Kekejaman ke atas Muslim di Bosnia, penderitaan Muslim di Rohingya, persengketaan Islam Chechnya dan tentera Russia, menunjukkan Malaysia tidak menyisihkan tumpuannya terhadap isu Muslim di negara atau rantau lain.  Sehubungan itu, kertas ini cuba untuk melihat perkembangan dan kepentingan isu Palestin dalam DLM dengan mengambilkira kesesuaian pendekatan neo-liberalisme. Walau bagaimanapun untuk memahami isu Palestin dalam DLM, terlebih dahulu kita perlu memahami kedudukan Islam dalam DLM.

Islam dalam DLM

Dunia Islam merupakan sebahagian daripada prioriti utama dalam DLM. Sejak merdeka Malaysia telah meletakkan dunia Islam sebagai satu daripada tumpuan utama dari segi hubungan antarabangsanya. Memahami DLM terhadap dunia Islam adalah berdasarkan kepada asas agama Islam itu sendiri. Konsep sistem antarabangsa Islam adalah meliputi kepada ruang yang dikenali sebagai Dar al Harb (abode of war encompassing non-Muslims),  Dar al Islam (abode of peace, encompassing all Muslims)  dan  Dar al Sulh (abode of peace encompassing Muslim and non Muslims) (Majid Khadduri 1965: 24-26). Secara asasnya, Islam mengambilberat hubungan sesama manusia sama ada sesama Muslim yang berasaskan persaudaraan Islam (Muslim brotherhood) atau sebagai satu ummah, dan hubungan dengan bukan Muslim. Justeru, pada asasnya hubungan dengan dunia Islam terarah kepada hubungan Malaysia dengan rantau Asia Barat iaitu bumi di mana Islam diturunkan dan dikembangkan ke seluruh dunia. Walau bagaimanapun, Islam tidak dimiliki oleh rantau Asia Barat sahaja tetapi Islam turut menjadi anutan pelbagai lapisan masyarakat di dunia. Dunia Islam
 bukan bermaksud hubungan dengan negara-negara Islam di rantau Asia Barat sahaja tetapi ia merangkumi hubungan dengan mana-mana komuniti di dunia ini yang menjadikan Islam itu sebagai ad-din (the way of life).

Kepentingan dunia Islam dalam DLM adalah bertitik tolak dari tiga faktor yang utama. Pertama, masyarakat Islam di Malaysia adalah kumpulan majoriti dalam komposisi penduduk Malaysia. Bancian statistik Jabatan Perangkaan Malaysia 2000 menunjukkan Islam dianuti oleh 60.4% penduduk berbanding Buddha 19.2%, Kristian 9.1%, Hindu 6.3% dan selebihnya lain-lain. Islam di Malaysia amat berkait rapat dan sebati dengan masyarakat Melayu bukan hanya dari segi Islam sebagai agama anutan tetapi Islam menjadi identiti Melayu dalam segenap aspek khasnya budaya dan politik.
  Ini kerana dari segi sejarahnya, Islam menjadi pegangan hidup bagi masyarakat Melayu dipercayai bermula seawal abad yang ke 10. Keagungan Melaka sebagai satu empayar kesultanan Melayu (abad 14) selari dengan peranan pusat penyebaran agama Islam di rantau Kepulauan Melayu menunjukkan Islam telah menjadi sebahagian perkembangan utama masyarakat Melayu. Sejarah juga telah membuktikan bahawa kebangkitan semangat dan perjuangan nasionalisme di Tanah Melayu (abad 19-20) berdiri seiring dengan perjuangan untuk memartabatkan kedudukan Islam dalam masyarakat Melayu. Ini menunjukkan bahawa Islam bukan hanya menjadi ‘kulit’ kepada identiti Melayu di Malaysia tetapi merupakan satu ‘roh’ yang sebati dalam jiwa masyarakat Melayu. Justeru ia memberi kesan yang penting dari segi sensitiviti dan pandangan masyarakat Melayu khususnya dan masyarakat Islam Malaysia amnya terhadap kepentingan Islam sejagat. Dalam erti kata yang lain kepentingan Islam dari kaca mata masyarakat Islam Malaysia tidak hanya tertumpu kepada hal ehwal masyarakat dalaman tetapi juga terhadap kepentingan masyarakat Islam sejagat (ummah). Faktor ini telah memberi impak yang besar dan penting dari segi politik termasuk aspek perundangan di Malaysia yang menjadi faktor seterusnya. 

Kedua, Islam adalah agama rasmi Persekutuan Malaysia
. Islam sebagai agama rasmi memberi makna yang lebih luas dari segi amalan rasmi di peringkat persekutuan.  Ini kerana kedudukan Islam dalam perlembagaan secara sejarahnya adalah mengambilkira Islam sebagai agama anutan kaum Melayu sebagai kaum majoriti dan juga kaum pribumi Malaysia, malah Islam telah menjadi ciri utama yang menghuraikan identiti Melayu dalam perlembagaan.
 Kedudukan Islam dalam perlembagaan dan amalannya adalah terjamin di bawah pemeliharaan Yang Di Pertuan Agong dan Majlis Raja-raja yang menjadi simbol raja berperlembagaan. Walaupun peruntukan perlembagaan terhadap Islam sebagai agama rasmi masih menjadi polemik sama ada ia menjadi satu jaminan bahawa pelaksanaan Islam dalam aspek pemerintahan negara termasuk dasar luar (Mohd Nasran Mohamad 2004),  tetapi ia boleh dilihat sebagai salah satu dorongan bahawa agama Islam akan  dijadikan asas pertimbangan pemimpin yang memerintah Malaysia dalam pelaksanaan dasar negara. Asas ini ada hubungkaitnya dengan faktor seterusnya yang akan dibincangkan. 

Ketiga, amalan politik di Malaysia menunjukkan Perdana Menteri dan Menteri Luar Negeri
 adalah dipilih di kalangan pemimpin Melayu-Islam yang sejak merdeka diduduki oleh pemimpin utama UMNO. Perdana Menteri dan Menteri Luar Negeri adalah dua individu yang paling berpengaruh dalam penggubalan dasar luar Malaysia selain menteri-menteri kanan yang lain. Dalam hal ini, aspek ‘idiosyncracy’ (faktor idiosinkratik) (Holsti 1995: 18) dalam DLM dilihat memainkan peranan penting dalam penggubalan dasar negara. Identiti Melayu-Islam yang terdapat pada pemimpin yang terlibat dengan penggubalan dasar luar, menjadi cerminan bahawa unsur Islam pasti menjadi sebahagian daripada asas pertimbangan mereka dalam menggubal dasar luar. Ini kerana mereka pasti akan mengambilkira perkembangan politik domestik iaitu nilai Islam, pandangan penduduknya yang majoriti beragama Islam; persepsi mereka terhadap perpaduan dan kepentingan  ummah, sebagai sebahagian daripada kepentingan negara (national interest); dalam reaksi, tindakan, dan hubungan Malaysia dengan negara luar khasnya terhadap dunia Islam.
 Seperti apa yang dinyatakan oleh Shanti Nair (1997:10) yang menyifatkan interaksi rakyat Malaysia terhadap Islam  adalah lanjutan daripada hubungan yang rapat antara politik dalaman dan polisi luaran.  

Ketiga-tiga faktor tadi, mempunyai perkaitan yang amat erat dengan aspek pentadbiran negara yang merangkumi  proses pembuatan keputusan serta pelaksanaan dasar-dasar negara di dalam dan luar negara. Dalam erti kata yang lain, unsur Islam pada asasnya menjadi pertimbangan utama dalam segenap aspek pentadbiran negara; politik, ekonomi dan sosial, kerana Islam adalah agama utama penduduknya dan Malaysia dipimpin oleh pemimpin Islam. Seperti yang dinyatakan oleh Khoo Kay Kim (1984: 6-7):

“It is, for example, to be expected that as a country where Islam is the official religion, Malaysia should fully involved in the Islamic world. Moreover, Islam once more has become a potent force in world politics and within Malaysia itself, it is increasingly expected that Malay leadership should imbued with Islamic values and show serious concern for the need to implant Malaysia fully within the family of Islamic nations”. 

Jadi ini memberikan satu penjelasan bahawa Islam adalah salah satu unsur penting yang menyediakan satu garis panduan  dan intipati utama dalam dasar negara, sekaligus menjelaskan kenapa dunia Islam menjadi salah satu prioriti utama dalam dasar luar Malaysia. “Islam has served far more as an instrument of rather than as an influence on foreign policy” (Shanti Nair 1997: 6)

Palestin dan  DLM

Isu Palestin adalah merupakan isu dunia Islam yang paling diberi perhatian sejak kemerdekaan (Shanti Nair 1997). Persoalannya 

i. Kenapa isu Palestin yang menjadi tumpuan dalam DLM? 

ii. Adakah isu Palestin masih lagi relevan dalam DLM masa kini? 

Bagi menjawab kepada dua persoalan ini, kerangka asas perbincangan adalah mengambilkira bahawa dalam era globalisasi ini, aspek kerjasama dan saling kebergantungan dilihat memainkan peranan yang penting dalam hubungan di antara negara-negara. 

i. Kepentingan isu Palestin

Sebelum meninjau kepentingan isu Palestin, perlu untuk kita mengetahui apakah permasalahan utama dalam isu Palestin. Masalah Palestin ini bermula awal abad ke 20 apabila empayar jajahan kerajaan Uthmaniyyah (termasuk wilayah Palestin) jatuh ke tangan kuasa Berikat. Masalah status dan kedaulatan Palestin mula muncul apabila Tranjordan (yang meliputi wilayah Palestin) jatuh ke tangan pemerintahan British melalui Perjanjian Sykes-Piscot pada 1916 (Wright 1969: 5). Dasar British yang bersimpati dengan gerakan Zionisme yang bermatlamat untuk menubuhkan  sebuah negara Yahudi telah membawa Palestin ke dalam percaturan Barat dan orang Yahudi. Ini telah menimbulkan masalah yang rumit dan kritikal di Palestin, apabila hak rakyat Palestin sebagai pemastautin dinafikan dengan penghijrahan dan pendudukan orang Yahudi di Palestin.
  Secara ringkasnya, ia telah membawa kepada kewujudan 4 masalah utama  yang menjadi sebahagian daripada permasalahan utama dalam isu Palestin yang masih tidak menemui jalan penamat sehingga kini malah menjadi semakin rumit:

i. Kedudukan dan kedaulatan bumi  Palestin

ii. Kedaulatan, maruah dan hak rakyat Palestin 

iii. Masalah pelarian Palestin

iv. Kekejaman dan penindasan Israel ke atas rakyat Palestin 

Untuk melihat kepentingan isu Palestin dalam DLM, terlebih dahulu perlu untuk memahami kepentingan isu Palestin dari pandangan umat Islam. Ini kerana isu Palestin mempunyai satu kedudukan istimewa dalam Islam. Kepentingan isu Palestin bagi umat Islam berkait rapat dengan kedudukan istimewa bumi Palestin dalam Islam. Bumi Palestin merupakan tanah suci
  dan tanah yang diberkati
 bagi umat Islam berdasarkan Al Quran. Selain itu, Palestin adalah bumi yang telah dan bakal menyaksikan beberapa peristiwa penting yang berlaku dalam sejarah umat Islam  iaitu (Mohsen M. Saleh 2001:12):

a. Sebahagian besar bilangan Nabi-nabi berasal dan menetap di bumi Palestin.

b. Dikenali dengan bumi Isra’ kerana peristiwa Isra’ dan Mi’raj melibatkan persinggahan Nabi Muhammad di Masjidil Aqsa yang terletak di Palestin.
  

c. Masjidil Aqsa (di Palestin) merupakan masjid suci umat Islam keran pernah menjadi kiblat umat Islam pertama sebelum Masjidil Haram.  

Selain itu ada hadis (Mohsen M. Saleh 2001: 12) yang menyatakan bahawa:

a. Baitul Maqdis di Jerusalem adalah tempat berhimpun manusia di akhir zaman dan tempat dibangkitkan nanti. 

b. Sesiapa yang tinggal dan berkhidmat secara sukarela di negara Syam (yang meliputi bumi Palestin) akan mendapat ganjaran pahala seperti para mujahid.

Berdasarkan kedudukan istimewa bumi Palestin pada umat Islam jelas menunjukkan bahawa  ia mempunyai satu hubungan yang akrab dengan umat Islam sejagat kerana ia merupakan tempat suci yang telah dinyatakan dalam Al Quran dan Hadis. Perjuangan rakyat Palestin untuk mempertahankan Palestin daripada pendudukan Israel merupakan usaha yang selari dengan tuntutan Islam. Ini sekaligus memjelaskan kenapa rakyat Palestin sehingga hari ini tidak berpatah semangat untuk mempertahankan Palestin dari Israel. 

Dalam konteks di Malaysia, faktor tersebut turut menjadi asas pertimbangan utama pandangan terhadap isu Palestin. Bagi umat Islam tidak kira di mana mereka berada, perjuangan Palestin merupakan satu perjuangan ummah yang tidak perlu dipertikaikan lagi. Sejarah telah membuktikan, bagi umat Islam, bumi Palestin adalah milik orang Arab Palestin dan pihak Israel adalah orang asing yang telah menghapuskan hak  rakyat asal Palestin.
 Perkara penting di sini ialah ia bukan sekadar melibatkan isu sensitiviti umat Islam tetapi melibatkan isu pencabulan hak rakyat Palestin. Dalam konteks ini juga, semangat anti-Israel dan anti-Zionis menjadi satu aspek penting yang wujud dalam diri  dan persepsi masyarakat Islam terhadap isu Palestin.  Dalam erti kata yang lain, dari perspektif masyarakat Islam, pihak Israel dan ideologi Zionisme adalah punca utama yang membawa kepada isu Palestin dan masalah-masalah Palestin yang lain.
 

“Global Islamic consensus locating Zionism as being specifically directed against Muslim nation states and as ideologically opposed to Islam, expressed (by some accounts) though its subtle control of the world economy, the media and through the implicit support of the US, has been steadily built over time.” (Shanti Nair 1997: 222) 

Justeru, tidak hairanlah aspek ini memberi kesan negatif kepada hubungan diplomatik Malaysia-Israel.

ii. Isu Palestin dalam DLM

Kepentingan Isu Palestin dalam DLM pada dasarnya boleh dilihat dari dua  aspek utama. Pertama, berdasarkan hubungan istimewa dengan negara Islam di bawah satu ummah dan  ‘persaudaraan Islam’. Kedua, sokongan terhadap isu kebebasan nasional (national liberation) yang berasaskan kepada prinsip self determination; yang seiring dengan Piagam PBB (Pertubuhan Bangsa-bangsa Bersatu); iaitu menyokong terhadap “sovereign equality and mutual respects for territorial integrity, mutual non aggression, non interference in each other’s internal affairs, peaceful settlement of disputes as well as mutual benefit in relations and peaceful co-existence” (Kementerian Luar Negeri 2004: 2).  

Isu Palestin dalam DLM akan ditumpukan kepada aspek pendekatan dan implementasi dasar yang dilihat berdasarkan reaksi serta tindakan pemimpin Malaysia. Ini kerana selain faktor pertimbangan domestik dan faktor persekitaran antarabangsa yang mempengaruhi proses pembuatan dasar luar Malaysia (Tengku Ahmed Rithaudeen 1990: 30), faktor pemimpin turut memainkan peranan dalam menentukan pendekatan DLM. Sehubungan itu, isu Palestin dalam DLM lebih mudah dinilai berdasarkan pimpinan PM Malaysia  dalam tiga bahagian yang utama iaitu era awal Malaysia (1957-1981), era pemerintahan Tun Mahathir (1981-2003) dan era pimpinan PM baru (2003-kini).
 

Pertama, kita perlu melihat tumpuan dan tindakan pemimpin-pemimpin awal Malaysia memberi komitmen terhadap isu Palestin. Tumpuan dan tindakan awal ini penting kerana ia memberi satu asas  dan lorongan kepada pemimpin seterusnya, memperkukuhkan lagi komitmen mereka terhadap isu Palestin dalam DLM. Sebagai negara kecil yang masih ‘baru’ dalam hubungan antarabangsa, orientasi DLM Tunku Abdul Rahman bermula dengan penekanan terhadap dasar pro-British dan anti-komunis.
 Awal pemerintahannya, Tunku tidak jelas meletakkan isu dunia Islam sebagai prioriti utama, walaupun dari segi peribadinya, Tunku dilihat mempunyai keinginan yang kuat untuk mewujudkan hubungan yang istimewa dengan negara Islam. Tetapi Tunku kemudiannya mendapat sedikit ‘tekanan’ daripada parti pembangkang, PAS dan partinya sendiri (UMNO) yang mahukan dasar luar yang lebih menekankan unsur ‘Islam’ dalam dasar luar khasnya terhadap isu perjuangan kebebasan nasional negara Islam lain dan bersifat pro-Arab (Shanti Nair 1997: 56).  Keinginan peribadi dan tekanan yang diterima seolah-oleh memberi keyakinan kepada Tunku untuk memberi komitmen kepada isu negara Islam dalam DLM. Isu Palestin mula meraih perhatian tinggi Tunku selepas insiden Perang Arab Israel 1967 apabila Isreal melancarkan serangan ke atas Palestin dan negara Arab yang menentangnya untuk menduduki Palestin. Dalam hal ini, pendirian Malaysia jelas tidak menyokong Israel. Sokongan kerajaan Malaysia terhadap kebebasan nasional rakyat Palestin jelas apabila Malaysia adalah antara yang pertama di Asia mengiktiraf perjuangan Pergerakan Al Fatah yang dipimpin oleh Yassir Arafat  dengan memberi kebenaran untuk membuka satu pejabat wakil pergerakan tersebut di Kuala Lumpur. 

Selain itu, Malaysia juga telah menyumbangkan sebanyak US$10 ribu kepada UNRWA (United Nations on Relief and Work Agency) untuk membantu pelarian Palestin yang ditempatkan di kem-kem pelarian (Shanti Nair 1997: 59). Walaupun pada masa tersebut, Tunku Abdul Rahman masih berpegang kepada dasar pro Barat
 (British) tetapi ia difahami oleh massa  sebagai impak perspektif Islam dalam DLM. Kemuncak kepada komitmen Malaysia terhadap isu Palestin lebih jelas semasa sidang kemuncak  Persidangan Organisasi Negara-negara Islam (OIC) 1969 di Rabat melalui ucapan Tunku Abdul Rahman. Sebelum itu,  di Kuala Lumpur, Malaysia telah menjadi tuan rumah kepada mesyuarat di peringkat kerajaan bagi OIC yang antara lain cuba mencapai kata sepakat berkenaan dengan isu Palestin; status Baitul Muqaddis dan pendudukan Israel (Shanti Nair 1997: 59).

Satu perkara yang jelas di sini ialah, Tunku Abdul Rahman sebagai PM yang pertama telah meletakkan satu asas penting dalam DLM terhadap dunia Islam dengan meletakkan isu Palestin sebagai salah satu isu penting yang perlu diberi tumpuan. Walaupun matlamat atas dasar Islam tidak rasmi dijelaskan oleh beliau dalam DLM pada masa itu tetapi ia dapat difahami sebagai satu reaksi terhadap kepentingan ummah sejagat. Selain itu, Tunku telah meletakkan satu asas penting dalam DLM terhadap isu Palestin kerana telah menjadikan OIC sebagai satu saluran rasmi bagi Malaysia untuk mengutarakan pandangan dan cadangan terhadap isu Palestin
 dan isu negara Islam yang lain.

 Komitmen ini telah membawa PM selepasnya, Tun Abdul Razak dan Tun Hussein meletakkan isu Palestin sebagai isu penting dari segi dasar terhadap dunia Islam dengan sokongan padu terhadap perjuangan rakyat Palestin. Semasa era Tun Abdul Razak, melalui OIC, Malaysia mula menamakannya sebagai ‘negara Islam’ (Kementerian Luar Negeri 2004). Konotasi ini boleh dianggap jelas sebagai satu komitmen Malaysia terhadap dunia Islam termasuk isu Palestin. 

Persamaan yang jelas bagi ketiga-tiga pemimpin awal Malaysia ini ialah Malaysia tidak mengiktiraf kedudukan Israel sebagai entiti politik di Palestin. Pada 1977, Parlimen telah meluluskan akta yang melarang sebarang hubungan dagangan samada langsung atau tidak langsung dengan Israel (Shanti Nair 1997: 66). Ini membuktikan bahawa Malaysia tidak mengiktiraf tindakan pendudukan Israel di Palestin yang boleh disifatkan telah melanggar self determination rakyat Palestin.

Walaupun DLM sejak 1957 sehingga era Tun Husein Onn adalah tidak statik (Chamil Wariya 1989: 33); dasar pro Barat dan anti komunis semasa zaman Tunku Abdul Rahman, dasar berkecuali semasa Tun Abdul Razak dan semasa Tun Hussein Onn pula DLM adalah dasar berkecuali dan equidistance tetapi cenderung kepada Barat.
 Tetapi apa yang penting ialah dalam isu Palestin ketiga-tiga pemimpin ini telah memberikan penekanan yang sama iaitu menyokong perjuangan dan kebebasan Palestin dari Israel serta tidak menjalinkan hubungan diplomatik dengan Israel. 


Malaysia mengalami satu pengalaman yang lebih istimewa semasa era Tun Mahathir kerana beliau telah berjaya ‘meletakkan Malaysia dalam peta dunia’ (Khoo Boo Teik 1995: 78). Persekitaran antarabangsa yang mula lebih stabil apabila  persaingan di antara blok barat dan timur berada di penghujungnya, memberi satu kelebihan kepada orientasi DLM pada peringkat awal pemerintahan Tun Mahathir. Selain itu, semasa era Tun Mahathir dunia Islam telah melalui pelbagai kemelut dan cabaran yang lebih besar. Di Asia Barat sahaja beberapa insiden penting telah berlaku pada 2 dekad terakhir abad ke 20, yang telah memberikan dimensi baru dalam dunia Islam; gerakan intifadah di Palestin pada awal 1980an, Perang Iran-Iraq, konflik Iraq-Kuwait, serangan AS (Amerika Syarikat) ke atas Iraq (peristiwa Teluk) 1991 dan lain-lain.
 Rentetan itu, masyarakat dunia mula melihat isu-isu kemanusiaan dan hak asasi manusia sebagai isu sejagat.  Insiden 911 pada 2001 telah meraih perhatian dunia terhadap isu ‘terrorisme’ dan hubungannya dengan Islam. Walaupun, fenomena keganasan memang sudah lama wujud, tetapi selepas peristiwa 911, perhatian masyarakat dunia menjadi semakin tinggi kepada permasalahan ini. Persoalannya adakah isu Palestin masih lagi relevan dalam DLM apabila dunia Islam mula diwarnai dengan lebih banyak isu-isu berbangkit?

Secara umumnya Tun Mahathir meneruskan kesinambungan dasar luar yang diwarisi dari pemimpin sebelumnya, tetapi DLM semasa Tun Mahathir lebih khusus tetapi meluas. Tun Mahathir dilihat mempunyai karektor yang lebih tegas dan berani di persada antarabangsa. Beliau  sering dilabelkan sebagai jurucakap kepada dunia ketiga kerana bersuara lantang dalam menyuarakan pandangan berkenaan dengan kepentingan dan kebajikan mereka. Barat atau kuasa besar yang dianggap mengamalkan sikap ‘double standard’ kepada negara dunia ketiga dan ini menyebabkan dasar Tun Mahathir terhadap Barat disifatkan berpendekatan ‘iconoclastic’ (Milne & Mauzy 1999: 123). Tun Mahathir  komited dengan setiap keutamaan dalam dasar luar dan lantang serta berani untuk melaksanakannya. Perkara yang lebih penting ialah komitmen yang tinggi terhadap isu dunia Islam. Prioriti dan komitmen  semasa Tun Mahathir amat jelas dan tumpuan beliau dalam isu dunia Islam tidak terbatas pada rantau Asia Barat sahaja. Tetapi beliau memberikan tumpuan terhadap hampir setiap isu yang membabitkan kepentingan dan kebajikan umat Islam di setiap pelusuk dunia.
 Prioriti dunia Islam dalam DLM diletakkan setanding dengan kepentingan ASEAN (Pertubuhan negara-negara Asia Tenggara), pergerakan NAM (Pergerakan negara-negara Berkecuali) dan negara Komanwel.  


Lebih penting lagi ialah isu Palestin dalam DLM tidak terpinggir walaupun isu negara Islam lain menjadi tumpuan Tun Mahathir. Tetapi kaedah yang digunakan oleh Tun Mahathir lebih meluas berbanding dengan pemimpin sebelumnya dalam membawa isu tersebut ke peringkat yang lebih tinggi. Jika tahap awal perkembangan Malaysia, OIC dilihat sebagai satu mekanisme utama untuk Tunku, Tun Razak dan Tun Hussein meluahkan sokongan mereka terhadap perjuangan rakyat Palestin. Tun Mahathir pula sering menggunakan pelbagai institusi antarabangsa atau regional untuk mengemukakan pandangan Malaysia dalam isu Palestin. Selain sidang OIC
, antara institusi yang menjadi sebahagian platform untuk beliau membicarakan isu Palestin ialah ASEAN, G77, NAM dan Perhimpunan Agung PBB. Dalam sidang di Perhimpunan Agung PBB, Tun Mahathir sering menyelitkan isu Palestin dalam ucapannya untuk menekankan kepentingan masalah tersebut diselesaikan segera
.Bagi Tun Mahathir, masalah Palestin ini mungkin boleh selesai jika institusi antarabangsa seperti PBB memainkan peranan yang lebih dan bijak dalam menangani konflik tersebut. Lebih penting lagi, sokongan Malaysia terhadap perjuangan rakyat Palestin dan kecaman terhadap tindakan Israel lebih kerap diperdengarkan kepada masyarakat antarabangsa oleh beliau dan seolah-olah satu peringatan kepada  dunia supaya membantu menangani konflik tersebut. Di awal pemerintahannya lagi, beliau telah menunjukkan komitmennya terhadap masalah Palestin antaranya dengan menjadi tuan rumah kepada  Persidangan Antarabangsa Berkaitan Persoalan Palestin pada 3 May 1983.
 Dalam siri-siri pertemuan atau dialog dengan pemimpin dunia, Tun Mahathir tidak lupa untuk mengingatkan dunia tentang penderitaan rakyat Palestin.
 Dalam banyak ucapannya Tun Mahathir memperjuangkan isu Palestin  dengan mengambilkira kepentingan aspek kemanusiaan dan hak asasi. 

Komitmen Malaysia untuk membantu rakyat  Palestin tidak bersifat retorik sahaja kerana Malaysia konsisten menjadi salah sebuah negara yang menyumbangkan bantuan kewangan kepada agensi PBB yang bertanggungjawab ke atas pelarian Palestin, UNRWA sebanyak US$25,000 setiap tahun (UNRWA 2002).  Selain itu, imej anti-Zionis dalam kerajaan Malaysia juga jelas berdasarkan siri ucapan beliau di sidang PBB (Johan Saravanamutuhu 2003: 312).  Dalam siri ucapan di peringkat negara atau luar negara, Tun Mahathir sering memperlihatkan sikap anti-Israel ekoran sikap dan tindakan Israel di Palestin. Sikap anti-Israel ini turut diiringi dengan kecaman terhadap sikap kuasa barat yang dianggap menyokong Israel. Bagi beliau fenomena keganasana yang timbul dari pihak Palestin berpunca daripada penindasan yang diterima oleh mereka daripada pihak Israel.

“In Palestine today, the killings go on unabated. Yes, the Palestinian too are guilty of terror attacks, but what recourse have they? No one is helping them or restraining their enemies. Indeed the Israelis are being financed and armed to the teeth in order to systematically kill more Palestinians. Yet the Israelis  are not blamed. They are said to be defending themselves. That they occupy Palestinian land and kill more Palestinians than the number of Israelis killed is considered as justified. Palestinians wanting to free their land and retaliate in the only way they can against the Israelis is regarded as terrorists…Is it any wonder that Muslim everywhere feel oppressed, feel angry, bitter and frustrated?They did that before against Israel but they were defeated, largely because Israel is backed by the great powers ” (Mahathir 2002a: 20-21)


Dari segi komitmen dunia untuk prihatin dalam isu palestin, Tun Mahathir sering bersikap iconoclastic dalam menyelar dan mengkritik kuasa besar khususnya AS yang bersikap bias dalam isu Palestin; khasnya dalam setiap usaha damai yang mereka cuba aturkan di antara Israel-Palestin. Bagi Tun Mahathir, sikap dan polisi Barat yang menjadi penyumbang kepada masalah-masalah di Asia Barat. Secara amnya, Tun Mahathir selama 22 tahun menerajui Malaysia telah meletakkan isu Palestin ke satu tahap yang tinggi dalam DLM.  Walau bagaimanapun, DLM terhadap dunia Islam semasa beliau meluas sifatnya. Selain isu Palestin, banyak isu negara Islam lain turut mendapat perhatian dalam dasar luarnya. Persoalannya, mampukah pengganti beliau mempertahankan imej dan peranan yang Malaysia mainkan sebagaimana era beliau dalam DLM umumnya dan isu Palestin khasnya. 

Dalam hal ini, mungkin ada yang berpendapat masih terlalu awal untuk menilai dasar Abdullah Ahmad Badawi kerana tempoh masa pemerintahannya sebagai PM masih baru. Tetapi perlu diingati bahawa, beliau telah lama menjadi sebahagian anggota kabinet malah pernah menjawat jawatan Menteri Luar Negeri dalam tahun 1990an. Secara amnya, Abdullah dilihat meneruskan kesinambungan dasar-dasar Tun Mahathir. Tun Mahathir telah ‘meninggalkan’ Malaysia terkenal dan disegani di arena politik antarabangsa. Beliau meneruskan komitmen Malaysia untuk memperjuangkan isu Palestin. Dalam satu ucapannya di Persidangan Misi Ketua-ketua Negara di Putrajaya, beliau menegaskan pendirian Malaysia dalam dasar luar untuk terus mengamalkan dasar bebas dan berkecuali (New Straits Times 2004b).
 Lebih penting lagi apabila beliau turut menegaskan dasar Malaysia yang akan terus komited  terhadap isu Palestin ke arah keamanan dunia. 

“In this regard, the problem of Palestine remains an urgent and important issues requiring a comprehensive and durable solution. The plight of the people of Palestine cannot be ignored because if we do so, we would seriously put at risk the peace and security of the world. The international community must be resolute in upholding the rights of the Palestinian people to national independence and the exercise of sovereignty in their own state, Palestine.”  

Walaupun masyarakat dunia lebih cenderung memberi tumpuan kepada isu di Iraq pada masa kini, tetapi Malaysia tidak mengabaikan isu Palestin. Pada 22 April lalu, Malaysia telah satu mesyuarat khas mengenai isu Asia Barat. Mesyuarat khas ini diadakan bagi membincangkan khusus masalah yang melanda di Palestin, ekoran pembunuhan dua pemimpin Hamas di Palestin serta tindakan-tindakan Israel di Palestin dan Baitul Maqdis; dan juga krisis  di Iraq pada zaman pasca-Saddam. Selain itu juga, Malaysia di bawah Abdullah, sama seperti Tun Mahathir, melihat institusi antarabangsa seperti PBB sebagai satu institusi yang mempunyai kemampuan untuk menyelesaikan isu-isu dunia khasnya Palestin (Utusan Malaysia 2004). Beberapa bulan kebelakangan ini, Malaysia menerusi peranan Menteri Luar, Syed Hamid Albar telah menjalankan beberapa usaha untuk membantu menangani masalah Palestin. Misalnya pada 3 Jun 2004 (New Straits Times 2004) yang lalu, Malaysia mengetahui delegasi OIC untuk menemui Setiausaha Agung PBB, Koffi Annan bagi membincangkan penyelesaian kepada masalah-masalah berbangkit di Palestin
 yang berhubung dengan pelan keamanan 2005 untuk Palestin.
  

Rumusan

Isu Palestin merupakan satu isu yang bersifat long standing commitment bagi Malaysia. Kecenderungan yang jelas ialah isu ini telah menjadi satu  isu yang penting dalam DLM dan dijangkakan akan terus mendapat kedudukan yang kekal dalam DLM selagi isu tersebut tidak mencapai jalan penyelesaian.  Walau bagaimanapun, dalam konteks dunia yang semakin kompleks sifat, persekitaran serta sistemnya, isu dunia Islam tidak hanya tertumpu kepada permasalahan Palestin semata-mata. Tetapi isu Palestin tetap mendapat tempat yang istimewa dalam DLM kerana kaitan rapatnya dengan kepentingan sejarah dan kedudukannya dalam Islam. 

Secara keseluruhannya, dalam melihat perkembangan dan kepentingan isu Palestin dalam DLM, beberapa perkara boleh dirumuskan:

i. Malaysia akan terus meletakkan isu Palestin sebagai satu prioriti utama dalam DLM terhadap dunia Islam. Dalam hal ini pendekatan Malaysia ialah menyokong perjuangan rakyat Palestin dan mengamalkan polisi anti-Israel.

ii. Prioriti Malaysia terhadap isu Palestin dilihat seiring dengan komitmen terhadap mendukung prinsip keamanan dan kemanusiaan sejagat sebagaimana yang terkandung dalam Piagam PBB.

iii. Komitmen Malaysia terhadap isu Palestin banyak bergantung kepada faktor idiosinkratik pemimpin selain ciri-ciri domestik (Islam-Melayu)

iv. Malaysia berpendapat bahawa  institusi antarabangsa seperti PBB atau OIC mempunyai kemampuan untuk menangani masalah-masalah sejagat seperti isu Palestin; walaupun terdapat beberapa kelemahan pada institusi ini.

� Dunia Islam ialah sempadan ruang bagi negara Islam atau mana-mana masyarakat yang menganuti Islam. Hubungan dengan dunia Islam bermaksud hubungan/interaksi dengan masyarakat Islam atau penduduk yang beragama Islam di luar negara yang merangkumi aspek yang berkaitan dengan kepentingan mereka dengan berasaskan konsep satu ummah.


� Malahan wujud tanggapan dalam budaya masyarakat Malaysia yang menyifatkan memeluk Islam adalah sinonim dengan ‘masuk Melayu’.  


� Terkandung dalam Perkara 3 Perlembagaan Persekutuan Malaysia, “Agama Islam ialah agama rasmi persekutuan; tetapi agama-agama lain boleh diamalkan dengan aman dan damai di mana-mana bahagian persekutuan”. 


� Definisi Melayu sila lihat perlembagaan Persekutuan


� Di antara yang pernah menjawat Menteri Luar Negeri Malaysia, Ghazali Shafie, Tengku Ahmad Rithaudeen, Abu Hassan Omar, Rais Yatim, Abdullah Ahmad Badawi dan Syed Hamid Albar.


� Ini bermakna bukannya pandangan rakyat bukan Melayu tidak diambilkira dalam konteks DLM tetapi ini menunjukkan bahawa bagaimana faktor pandangan rakyat Malaysia yang majority bergama Islam mempengaruhi orientasi DLM terhadap isu dunia Islam.  


� Shanti Nair memetik kenyataan  daripada Tareq Y. Ismail. 1974. “Domestic Sources of Middle Eastern Foreign Policy”. 


� Sila lihat Sami Hadawi (1989), Henry Cattan (1969) dan (1988), Don Peretz (1963) dan Fred. J. Khouri (1968)  


� Surah al Maidah ayat 21


� Surah al Isra’ ayat 1


� Dalam Al Quran menyebut nabi yang pernah menetap di Palestin ialah Nabi Ibrahim, Nabi Lut, Nabi Ismail, Nabi Ishak, Nabi Yaakub, Nabi Yusuf, Nabi Daud, Nabi Sulaiman, Nabi Saleh, Nabi Zakaria, Nabi Yahya dan Nabi Isa A.S.


� Peristiwa Isra’ bermula di Masjidil Haram ke Masjidil Aqsa sebelum berlakunya Mi’raj iaitu perjalanan ke langit.


� “Para penduduk Syam, para isteri, anak pinak mereka, para hamba lelaki dan perempuan hingga ke penghujung Semenanjung Arab ialah mereka yang berjuang pada jalan Allah. Sesiapa yang menduduki sesuatu kota maka ia berada di dalam berjuang. Dan sesiapa pula yang mengambil tempat di kawasan serangan musuh maka ia berada di dalam jihad”. 


� Ini turut berkait rapat dengan sejarah asal Palestin yang menunjukkan Palestin telah didiami secara tradisi oleh Arab Palestin yang diwarisi daripada para Nabi. Kaum Israel juga telah dicatakan oleh Al Quran sebagai kaum yang telah disingkirkan dari bumi Palestin kerana kekejaman yang pernah mereka lakukan. Untuk mengetahui lanjut asal usul peristiwa ini mengikut al Quran, sila lihat Imran N. Hosein. 2002. Jerusalem in the Quran. New York: Dar al Quran.   


� Di antara masalah berbangkit lain iailah pertelingkahan sempadan Arab-Israel dan kekejaman dan penindasan di antara Palestin – Israel. 


� Tempoh masa ini mungkin dianggap terlalu awal untuk membuat analisis mendalam tetapi beberapa andaian awal boleh dijangka berdasarkan beberapa perkembangan awal yang berlaku.


� Kedudukan Malaysia yang baru merdeka dan persekitaran politik antarabangsa yang berterasakan kepada persaingan di antara blok barat dan blok komunis menyebabkan Tunku mengambil pendekatan berhati-hati dalam dasar luar supaya Malaysia tidak terdedah dengan sebarang ancaman yang boleh menggugat kestabilan negara. 


� Kenyataan dari Menteri Luar pada masa itu, Ghazali Shafie yang menyifatkan tindakan Malaysia mengecam tindakan Israel menduduki Palestin tidak berasaskan kepada kepentingan Islam tetapi lebih kepada tindakan pendudukan secara kekejaman tersebut.


� Ini selari dengan antara faktor utama penubuhan OIC ialah untuk mewujudkan satu forum untuk menyokong dan membantu perjuangan rakyat Palestin mendapatkan semula hak mereka di Palestin di samping membantu memelihara kesucian Baitul Maqdis.


� Peranan Tunku dalam OIC telah memberikan satu imej tinggi di peringkat hubungan negara-negara Islam yang lain kerana Tunku turut memberikan komitmen terhadap usaha meningkatkan pembangunan negara-negara  Islam khasnya dalam penubuhan Bank Pembangunan Islam (IDB) dan Agensi Berita Islam Antarabangsa. 


� Pada 1969, ucapan Tunku di persidangan PBB yang memperlihatkan seolah-olah menegaskan pendirian OIC terhadap dunia Islam telah memberikan satu persepsi kepada dunia bahawa Islam telah menjadi satu prioriti utama dalam DLM 


� Perlu diambil perhatian bahawa orientasi DLM semasa pemerintahan ketiga-tiga pemimpin ini adalah mengambilkira aspek status Malaysia sebagai  negara ‘baru’ dan persekitaran serantau serta antarabangsa pada masa tersebut. Konfrontasi Indonesia yang memberikan kesan hebat kepada Malaysia, diikuti dengan senario perang dingin yang membuatkan Malaysia terpaksa berhati-hati dari segi hubungannnya dengan British dan Barat; menjadi sebahagian faktor penting setiap pemimpin ini memilih pendekatan yang tertentu dalam DLM untuk berhadapan dengan fenomena tersebut. 


� Banyak isu di rantau lain seperti konflik Balkan (Bosnia-Herzegovina), isu di Asia Tengah dan isu di Sudan


� Isu sekitar 1980an iaitu Bosnia, Chehnya, Rwanda, Iran-Iraq, minoriti Islam di Filipina dan selatan Thailand, Mujahidin Afghanistan adalah antara sebahagian isu negara Islam yang mendapat perhatian Tun Mahathir.


� Komitmen Tun Mahathir  dalam isu dunia Islam dan Palestin jelas apabila pada 2003, Malaysia menjadi tuan rumah bagi 10th Session of Islamic Summit Conference, pada  16-17 Oktober 2003 di Putrajaya.


� Lihat Mahathir Mohamad. 1999. Human rights: views of Dr. Mahathir Mohamad. Kuala Lumpur: World Youth Foundation.


� Lihat ucapan beliau semasa persidangan ini dalam Murugesu Patmanathan & David Lazarus 1984. Winds of change: the Mahathir impact on Malaysia’s foreign policy.


� Lihat ucapan beliau semasa mesyuarat bersama intelektual dan ahli perniagaan Islam di Doha Qatar 11 November 2001, “Islam and globalisation”.


� Ucapan di Asian Global Leadership Forum: The Pangkor Retreat di Pangkor Laut, Perak, 8 September 2002.


� Tajuk ucapan beliau ialah ‘ Malaysian Foreign Policy in the Era of Globalization”.


� Antara isu terkini di Palestin adalah dasar Israel membina tembok sempadan di Semenanjung Gaza.


� Perkara yang penting dalam pelan ini ialah usaha untuk memberikan kemerdekaan kepada rakyat Palestin pada 2005. 

